
107

E ravvivava quell’ornato mûtto

Uña gran moltitudine d’oxelli,

Che accresceivan l’incanto con l’aggiûtto

Di so gorghezzi e di sätetti snelli;

E pe-a rara bellezza sorve tûtto

Fra i ciù belli de lô spiccavan quelli,

Che pe ûn onô co-i atri non diviso

Oxelli son ciammæ de Paradiso.


108

Là in varie specie e a nûmerosi sciammi

Façeivan bella pompa da so côa,

Ne-a quæ Zeffiro ô treppa sorve i rammi,

E ô sô co-i raggi ô l’inargenta e indoa;

E che in Europa a brilla fra i recammi

E ô vellûo do cappello da scignôa,

E che co-e scioî ciù belle pë so vive

Tinte a regatta në regioîn native.


109

Triplicava ô diletto finalmente

De quell’Eden o Eliso senza ûguale

Un coro nûmeroso e sorprendente

D’Uri o Ninfe, comme voeî ciammâle,

De figûa a ciù graziosa e a ciù avvenente,

Ma d’avvenenza ciù che natûrale,

Tanto piñe de brio, che d’attrattive,

Quanto piñe de brio, tanto lascive.


110

Paiva che pe uña forza sovraûmana

Là sparse tutte Venere a l’avesse

Con a Flora e a Pomoña americana

E so grazie, e so gioie e e so ricchesse,

Perchè virtù nisciuña o forza ûmana

A incanteximo tâ a no rescistesse,

Se a non ëa da uña forza de natûa

Ciù potente da primma sostegnûa.

